HOTUBA YA MGENI RASMI NAIBU WAZIRI WA HABARI, MAWASILIANO NA TEKNOLOJIA YA HABARI MHE. INJINIA KUNDO ANDREW (MB) KATIKA UFUNGUZI WA MKUTANO WA 107 WA ELIMU KWA UMMA KWA MAAFISA HABARI, UHUSIANO NA MAWASILIANO TAREHE 20 – 24 FEBRUARI, 2023 MKOANI MOROGORO.

Dkt. Ayub Rioba Chacha,  Mkurugenzi Mkuu wa Shirika la Utangazaji Tanzania;
,

Wajumbe wa Menejimenti ya TBC;

Wakufunzi na Watoa Mada Mbalimbali;
Wajumbe wa Mkutano;
Waandishi wa Habari;
Wageni waalikwa, Mabibi na Mabwana.

Awali ya yote napenda kumshukuru Mwenyezi Mungu mwingi wa rehma kwa kutujalia afya njema na kutuwezesha kukutana hapa Morogoro leo. Aidha, nikushukuru wewe binafsi Mkurugenzi Mkuu Dkt Ayub Rioba Chacha pamoja na Menejimenti yako kwa kunipa heshima ya kufungua Mkutano huu wa 107 wa Elimu kwa Umma unaofanyika hapa Mjini Morogoro. 
Napenda pia kuzipongeza Taasisi zote zilizokubali kudhamini Mkutano huu ambazo ni pamoja na TBA, Chuo Kikuu cha Dar es Salaam, Mamlaka ya Bandari, TPDC,  TANROADS, VETA, Tume ya Kudhibiti na Kupambana na Dawa za Kulevya, Ushirika, Kilimanjaro Leather, eGA, Watumishi Housing, EWURA na Benki Kuu.

Pia nizipongeze tena Taasisi hizi kwa kuona umhimu wa kudhamini Mkutano huu. Ni matumaini yangu kuwa udhamini wenu umewaongezea uwezo waandaaji wa Mkutano kuendesha mkutano na mafunzo kwa ufanisi. 

Ndugu Washiriki; 

Natambua kuwa Mkutano huu wenye lengo la kutoa elimu kwa waandaji wa vipindi vya Elimu kwa Umma unahudhuriwa na Maafisa Habari, Uhusiano na Mawasiliano kutoka Wizara na Taasisi mbalimbali za Umma. 
Jukumu lenu kama wataalamu wa mawasiliano ni kuhakikisha mnakuwa daraja muhimu kati ya Serikali na wananchi kwa kuhakikisha kuwa taarifa kuhusu shughuli zinazofanywa na Serikali pamoja na maelekezo yanayotolewa zinawafikia wananchi kwa wakati na kwa usahihi.
Ni matumaini yangu kuwa mtaitumia vizuri fursa ya mafunzo yanayotolewa katika Mkutano huu kuongeza maarifa na ujuzi  ili muweze kutekeleza majukumu yenu kwa ufanisi ikiwa ni pamoja na kutoa elimu kwa umma kupitia redio na televisheni. Nimeona kwenye ratiba ya mkutano huu, kuna wakufunzi mbalimbali waliobobea katika taaluma yenu ambao wameitwa kuja kuwapa elimu hii muhimu mtakayoipata hapa kwa muda wa siku 5. Nawasihi mfuatilie kwa makini mafunzo hayo kwani yatawaongezea weledi katika kazi zenu.
Ndugu Washiriki, 

Natambua kuwa Kauli Mbiu ya Mkutano huu ni “Vyombo vya Habari ni Chachu ya Miradi ya Maendeleo”.  Napenda kuipongeza TBC kwa kuchagua Kauli Mbiu hii kwa kuwa inawapa jukumu ninyi Maafisa Mawasiliano kutimiza wajibu wa kuhabarisha umma juu ya jitihada za Serikali katika kuwaletea wananchi maendeleo. 
Aidha, nimearifiwa kuwa katika Mkutano huu mtapata fursa ya kutembelea moja ya miradi ya kimkakati (mradi wa reli ya kisasa – SGR) kutoka Morogoro hadi Makutopora. Hii ni fursa kubwa kwenu, kwanza kujionea maendeleo ya mradi huu, na pili, kuwa na uelewa mpana wa ufanisi wa mradi ili muweze kuutaarifu umma wa Watanzania kuhusu mradi huu muhimu kwa Taifa utakaoleta faida kubwa kwa Watanzania. 

Ndugu Washiriki;
Aidha, napenda kuwakumbusha kuwa dunia inakumbwa na mabadiliko ya tabia nchi hali ambayo inatishia ustawi wa dunia. Ninyi kama wataalamu wa mawasiliano mna jukumu la kuelimisha wananchi kuhusu umhimu wa kutunza mazingira, ikiwemo utunzaji wa misitu, kuacha shughuli za kibinadamu kwenye vyanzo vya maji na vitendo vingine hatarishi kwa ustawi wa mazingira ili kukabiliana na athari za mabadiliko ya tabianchi.
Kila mmoja katika Sekta yake na kupitia taasisi zenu, mna wajibu wa kuelimisha umma kuhusu madhara ya Tabia nchi na nini kifanyike ili kuepusha madhara ambayo yanaweza kutupata sisi kama nchi na sehemu ya dunia.
Ndugu Washiriki;  

Mwisho natumaini kuwa mtayatumia vyema mafunzo mtakayoyapata katika Mkutano huu ili kuandaa taarifa nzuri zenye kujibu kero mbalimbali za wananchi. 

 
Napenda tena kuwashukuru wadhamini na Menejimenti ya TBC kwa kudhamini na kuandaa Mkutano huu. Niwashukuru pia washiriki kwa kujitokeza kwa wingi kuhudhuria Mkutano huu wa mafunzo ili kuongeza maarifa na ujuzi wa kuihudumia jamii. 

Baada ya kusema hayo, natamka kuwa Mkutano wa 107 wa Elimu kwa Umma umefunguliwa rasmi.

ASANTENI KWA KUNISIKILIZA

